
༄༅།།རྟགས་ཀྱི་འཇུག་པའི་དྲི་བ་དྲིས་ལན་གྱི་སྐོར། ༼ ༡--༥ ༽

༡ རྟགས་ཀྱི་འཇུག་པའི་གཞུང་ལ་བསླབ་པའི་དགོས་པ་གང་ཡིན་ནམ།
ལན།བྱ་བའི་ཚིག་གི་ཚོགས་ལ་རྨོངས་པ་སེལ་ཕྱིར་བསླབ་པ་ཡིན་ནོ།
༢ རྟགས་འཇུག་ཅེས་པའི་དོན་གང་ཡིན་ནམ།
 ལན༑དེ་ཡང་གསལ་བྱེད་ཀྱི་ཡི་གེར་ཕོ་མོ་མ་ནིང་གི་རྟགས་ཀྱི་ཁྱད་པར་ལས་རྗོད་བྱེད་ཀྱི་སྒྲ་དང་བརྗོད་བྱའི་དོན་ལ་འཇུག་པའི་རིམ་པ་མི་འདྲ་བའི་ཚུལ་གསལ་བར་བྱེད་པའི་གཞུང་ལ་རྟགས་འཇུག་ཅེས་བརྗོད་དོ།།ཡང་ན།ཡི་གེ་ཕོ་མོ་མ་ནིང་གི་རྟགས་ཀྱི་འཇུག་ཚུལ་རྒྱས་པར་སྟོན་པས་ན་བརྗོད་བྱའི་སྒོ་ནས་རྟགས་འཇུག་ཅེས་བཏགས་སོ།།
༣ རྟགས་འཇུག་སྐབས་འདིར་མཚན་དོན་སྨོས་པའི་དབང་དུ་བཏང་ན་མཚན་དོན་
གང་འདྲ་རེད་དམ།
ལན༑མཚན་དོན་ནི་རྒྱ་གར་སྐད་དུ།ཕྱྭ་ཀ་ར་ཎ་ལིདྲ་ཨ་བ་ཏཱ་ར་ནཱ་མ།བོད་སྐད་དུ།ལུང་སྟོན་པ་རྟགས་ཀྱི་འཇུག་པ་ཞེས་བྱ་བའོ།།
༤ རྟགས་ཀྱི་འཇུག་པའི་སྐབས་འདིར་འགྱུར་ཕྱག་འདོད་པའི་དབང་དུ་བྱས་ན་འགྱུར་ཕྱག་སྨོས་ཚུལ་གང་འདྲ་རེད་དམ།
ལན༑འགྱུར་ཕྱག་སྨོས་ཚུལ་ནི་ཕྱྭ་ཀ་ར་ཎའི་དབང་ཕྱུག་ལ་ཕྱག་འཚལ་ལོ།།ཞེས་སོ།
༥ སུམ་རྟགས་གཉིས་སུ་འགྱུར་ཕྱག་མི་འདོད་པའི་མཁས་དབང་སུ་ཡིན་ནམ།
ལན། མཁས་དབང་ཨ་ལག་ཤའི་ངག་དབང་བསྟན་དར་དང་། གསེར་ཏོག་སྐུ་ཕྲེང་ལྔ་པ་བློ་བཟང་ཚུལ་ཁྲིམས་རྒྱ་མཚོ་ཡིན་ནོ། །སུམ་རྟགས་གཉིས་སུ་འགྱུར་ཕྱག་མི་འདོད་པ་ནི་དང་པོའི་སློབ་དཔོན་ཐོན་མིས་བོད་སྐད་དུ་བརྩམས་ཤིང་། ལོ་ཙཱ་བ་དག་གིས་བོད་སྐད་ལས་བོད་སྐད་དུ་བསྒྱུར་བ་མི་སྲིད་པའི་ཕྱིར་དང་ཐོན་མིའི་སྔོན་དུ་ལོ་ཙཱ་བའི་མིང་ཡང་མེད་པའི་ཕྱིར་འགྱུར་ཕྱག་ཅེས་པའི་ས་བཅད་མི་བཀྲལ་པའོ།།ཞེས་གསེར་ཏོག་སུམ་རྟགས་འགྲེལ་དུ་གསལ།

༄༅།།རྟགས་ཀྱི་འཇུག་པའི་དྲི་བ་དྲིས་ལན་གྱི་སྐོར། ༼ ༦--༡༠༽

༦རྟགས་འཇུག་སྐབས་འདིར་མཆོད་བརྗོད་སྨོས་པའི་དབང་དུ་བྱས་ན་མཆོད་བརྗོད་བྱེད་ཚུལ་གང་འདྲ་རེད་དམ། དེ་ལ་འགྲེལ་བཤད་གྱིས།
ལན། མཆོད་བརྗོད་ནི་སྨྲ་བའི་སྐྱེས་མཆོག་སྨྲ་བའི་རྒྱལ། ཐམས་ཅད་མཁྱེན་ལ་ཕྱག་འཚལ་ལོ། ཞེས་པར། དེར་འགྲེལ་ཚུལ་ནི་ལུང་ཆོས་ཀྱི་ཚུལ་སྨྲ་བའི་སྐྱེས་བུ་མཆོག་ཏུ་གྱུར་ཅིང་། རྟོགས་པའི་ཆོས་ཀྱི་ཟབ་དོན་སྨྲ་བའི་དབང་ཕྱུག་ཀུན་གྱི་ནང་ནས་ཆོས་ཀྱི་རྒྱལ་པོ་ཆེན་པོ་ཤེས་བྱ་ཇི་ལྟ་བ་དང་། ཇི་སྙེད་པའི་ཆོས་ཐམས་ཅད་མཁྱེན་ཅིང་གཟིགས་པའི་སངས་རྒྱས་བཅོམ་ལྡན་འདས་ལ་ཕྱག་འཚལ་ལོ༑།ཞེས་སོ།།ཇི་ལྟ་བ་སྟོང་ཉིད་ཀྱི་དོན་དང་།ཇི་སྙེད་པ་ནི་ཟབ་ཅིང་རྒྱས་པའི་དོན་དུ་འགྲེལ་བས་ཆོག
༧ རྟགས་ཀྱི་འཇུག་པར་རྩོམ་པར་དམ་བཅའ་བ་མ་གསུངས་པའི་རྒྱུ་མཚན་གང་ཡིན་ནམ།
ལན༑ གསེར་ཏོག་སུམ་རྟགས?འགྲེལ་བ་དུ། འདིར་རྩོམ་པར་དམ་བཅའ་བ་མ་གསུངས་པ་ནི་རྩ་བ་སུམ་ཅུ་པར་དམ་བཅས་པས་སོ།།ཞེས་གསུངས་སོ།།
༨ མཁས་དབང་གང་གིས་རྟགས་ཀྱི་འཇུག་པར་མཆོད་བརྗོད་དང་རྩོམ་པར་དམ་བཅའ་བ་མ་མཛད་པེ་དང་།རྒྱུ་མཚན་གང་ཡིན་ནམ།
ལན། ༡ མཁས་དབང་སི་ཏུས་རྟགས་འཇུག་སྐབས་འདིར་མཆོད་བརྗོད་དང་རྩོམ་པར་དམ་བཅའ་བ་མ་མཛད་ལ།
གཉིས་པ། དེ་ལྟར་མ་མཛད་པའི་རྒྱུ་མཚན་ནི་སུམ་ཅུ་པར་མཆོད་བརྗོད་དང་རྩོམ་པར་དམ་བཅའ་བ་མཛད་ནས་རྟགས་འཇུག་སོགས་གཞུང་གཞན་བདུན་གའི་ཐུན་མོང་བ་ཡིན་ཞེས་གསུངས་སོ༑
༩ མཁས་དབང་སི་ཏུས་རྟགས་ཀྱི་འཇུག་པའི་གཞུང་འདི་ལ་རྩ་བའི་ས་བཅད་ག་ཚོད་གསུངས་ཡོད་དམ།གང་དང་གང་ཡིན་ནམ།
ལན། མཁས་དབང་སི་ཏུའི་རྟགས་འཇུག་གི་གཞུང་འདི་ལ་རྩ་བའི་ས་བཅད་གསུམ་ཡོད་དེ། མིང་གཞི་ཡི་གེ་སྤྱིའི་རྟགས་ཀྱི་དབྱེ་བ་བཤད་པ།  སྔོན་འཇུག་གི་རྟགས་ཀྱི་འཇུག་པ་བཤད་པ། རྗེས་འཇུག་གི་རྟགསེ་ཀྱི་འཇུག་པ་བཤད་པའོ།།  
༡༠ མིང་གཞི་ཡི་གེ་སྤྱིའི་རྟགས་ཀྱི་དབྱེ་བ་བཤད་པའི་སྐབས་རྩ་བ་ལས་གང་འདྲ་བཤད་ཡོད་དམ།
ལན། རྩ་བར། ཕོ་ཡི་ཡི་གེ་འབའ་ཞིག་ལ། །སྡེ་བ་ཕྱེད་དང་བརྒྱད་གནས་པའང་། །སྡེ་ཚན་ལྔ་རུ་དྲིལ་བྱས་ནས།།ཕོ་དང་མ་ནིང་མོ་དང་ནི།།ཤིན་ཏུ་མོ་དང་བཞི་བཞི་རུ།།སྡེ་པ་བཞི་པ་ཡན་ཆད་དབྱེ།། ལྷག་མ་བཅུ་བཞི་གནས་པ་ལ །།ཙ་སོགས་གསུམ་ནི་ཅ་སོགས་སྦྱར།།ཝ་ནི་བ་དང་སྦྱར་བར་བྱ།།ལྷག་མ་དྲུག་ནི་མོ་རུ་སྦྱར།།ར་ལ་ཧ་ནི་མོ་གཤམ་སྟེ།།ཨ་ནི་མཚན་མེད་ཅེས་ཀྱང་བྱ།།ཞེས་གསུངས་པའོ།

༄༅།།རྟགས་ཀྱི་འཇུག་པའི་དྲི་བ་དྲིས་ལན་གྱི་སྐོར། ༼ ༡༡--༡༥༽

༡༡ སྤྱིར་ན་དབྱངས་མོ་གསལ་བྱེད་ཕོ། །དེ་ཕྱིར་ཀཱ་ལི་སུམ་ཅུ་པོ། །ཕོ་ཡི་ཡི་གེ་འབའ་
ཞིག་ལ།།ནང་གསེས་སྡེ་ཚན་ལྔར་དབྱེ་སྟེ།།ཞེས་སྡེ་ཚན་ལྔ་རུ་དབྱེ་ཚུལ་ཇི་ལྟར་ཡིན།
ལན།ཀ་ཅ་ཏ་པ་ཙ་རྣམས་ཕོ།།ཁ་ཆ་ཐ་ཕ་ཚ་མ་ནིང་།།ག་ཇ་ད་བ་ཛ་ཝ་ཞ།ཟ་འ་ཡ་ཤ་ས་རྣམས་མོ།།ང་ཉ་ན་མ་ཤིན་ཏུ་མོ།།ར་ལ་ཧ་ཨ་མོ་གཤམ་སྟེ།།ཨ་ནི་མཚན་མེད་ཅེས་ཀྱང་བྱ།ཞེས་གསུངས་སོ།།
༡༢སྤྱིར་བོད་ཀྱི་ཡི་གེར་ཕོ་མོ་གཉིས་སུ་ཕྱེ་ཚུལ་གང་འདྲ་རེད་དམ།
ལན༑སྤྱིར་བོད་ཀྱི་ཡི་གེར་ཨི་སོགས་དབྱངས་བཞི་ནི་མོ་དང་།ཀ་སོགས་གསལ་བྱེད་སུམ་ཅུ་ནི་ཕོ་རུ་ཕྱེ་བ་ཡིན། དེ་ལྟར་ཕྱེ་དགོས་དོན་ནི་དབྱངས་ཡིག་མཚོན་བྱེད་ཨི་ཨུ་ཨེ་ཨོ་བཞི་ནི་ཤེས་རབ་ཀྱི་རང་
བཞིན་མོ་དང་།  ཀ་ནས་ཨའི་བར་གསལ་བྱེད་སུམ་ཅུ་རྣམས་ནི་ཐབས་ཀྱི་རངབཞིན་ཕོར་ཤེས་པར་བྱའོ།།
༡༣ རྟགས་ཀྱི་འཇུག་པའི་རྩ་ཚིག་ཏུ་ཇི་ལྟར་བཤད་པ་བཞིན་མིང་གཞི་ཡི་གེ་སུམ་ཅུ་ཐམ་པ་ལ་སྡེ་བ་ཕྱེད་དང་བརྒྱད་དེ་སྡེ་ཚན་ལྔའི་རྟགས་སུ་དྲིལ་ཚུལ་གང་འདྲ་རེད་དམ།དེ་ལྟར་དགོས་དོན་ཅི།
ལན༑སྡེ་ཚན་ལྔའི་རྟགས་སུ་དྲིལ་ཚུལ་ནི།   ཀ་ཅ་ཏ་པ་ཙ་རྣམས་ཕོ་དང་། ཁ་ཆ་ཐ་ཕ་ཚ་མ་ནིང་དང་། ག་ཇ་ད་བ་ཛ་ཝ་ཞ།ཟ་འ་ཡ་ཤ་ས་རྣམས་མོ་དང་། ང་ཉ་ན་མ་ཤིན་ཏུ་མོ། ར་ལ་ཧ་ཨ་མོ་གཤམ་སྟེ།ཨ་ཡིག་ནི་མཚན་མེད་ཅེས་ཀྱང་བྱའོ།།
༡༤སྡེ་ཚན་ལྔའི་རྟགས་སུ་དྲིལ་དགོས་དོན་གང་།
ལན། མིང་གཞིའི་ཡི་གེ་རྣམས་སོ་སོར་ངག་ནས་བརྗོད་ཚེ་སོ་སོའི་སྐྱེ་གནས་མགྲིན་སོ་མཆུ་རྐན་སོགས་ལ་བྱེད་རྩོལ་གྱི་ཤུགས་ཆེ་ཆུང་དང་གྲིམ་ལྷོད་ཀྱི་དབང་གིས་སོ། །དེས་ན། སྒྲ་དྲག་པ་ལ་ཕོ་དང་།སྒྲ་རན་པ་ལ་མ་ནིང་དང་། སྒྲ་ཞན་པ་ལ་མོ་དང་། སྒྲ་ཅུང་ཟད་ཞན་པ་ལ་ཤིན་ཏུ་མོ་དང་། སྒྲ་ཤིན་ཏུ་ཞན་པ་ལ་མོ་གཤམ་དུ་བཞག་པ་ཡིན་ནོ།།
༡༥ གསལ་བྱེད་སུམ་ཅུ་པོ་དེ་རྣམས་སླར་སྡེ་ཚན་གསུམ་གྱི་རྟགས་སུ་དྲིལ་ཚུལ་གང་འདྲ་རེད་དམ།
ལན༑ གསལ་བྱེད་སུམ་ཅུ་པོ་རྣམས་སླར་སྡེ་ཚན་གསུམ་གྱི་རྟགས་སུ་དྲིལ་ཚུལ་ནི། ཕོ་དང་། མ་ནིང་། མོ་གསུམ་དུ་དྲིལ་བ་རེད།དེ་ཡང་ཀ་ཅ་ཏ་པ་ཙ་རྣམས་ཕོ་དང་།ཁ་ཆ་ཐ་ཕ་ཚ་མ་ནིང་།ག་ལ་སོགས་པའི་མོ་ཡིག་བཅུ་གཉིས་ཀྱི་སྟེང་དུ་ཤིན་ཏུ་མོ།ང་ཉ་ན་མ་བཞི་དང་།མོ་གཤམ་ར་ལ་ཧ་ཨ་བཞི་མོ་ཡིག་ཏུ་བསྡུས་ནས་སྡེ་ཚན་གསུམ་དུ་དྲིལ་བ་རེད།

༄༅།།རྟགས་ཀྱི་འཇུག་པའི་དྲི་བ་དྲིས་ལན་གྱི་སྐོར། ༼ ༡༦--༢༠༽

༡༦ སྡེ་ཚན་གསུམ་གྱི་རྟགས་སུ་དྲིལ་དགོས་དོན་གང་།
ལན། མོ་ཡིག་ཉི་ཤུའི་ནང་ནས་རྗེས་འཇུག་བཅུ་དབྱུང་བདེ་བ་དང་། མིང་མཐའ་འདྲེན་བདེ་བའི་ཆེད་དུ་ཡིན་ནོ།།
༡༧ རྩ་བ་ལས།ཕོ་ཡི་ཡི་གེ་འབའ་ཞིག་ལ།།ཞེས་གསལ་བྱེད་སུམ་ཅུ་ཕོ་ཡིག་ཏུ་དངོས་སུ་བསྟན་ནས་ཤུགས་ལ་གང་ཞིག་མོ་ཡིག་ཏུ་གྲུབ་པར་བསྟན་པ་ཡིན།
ལན།ཤུགས་ལ་ཨི་སོགས་དབྱངས་ཡིག་བཞི་མོ་ཡིག་ཏུ་གྲུབ་པར་བསྟན་ཏོ།།
༡༨ རྩ་བ་ལས།སྤྱིར་ན་དབྱངས་མོ་གསལ་བྱེད་ཕོ།།ཞེས་པའི་སྤྱི་དེའི་བྱེ་བྲག་གང་ལ་གོ་དགོས་སམ།
ལན། སྤྱི་དེའི་བྱེ་བྲག་ནི་གསལ་བྱེད་སུམ་ཅུ་ལའང་ནང་གསེས་ཀྱི་རྟགས་ཀྱི་དབྱེ་བ་ལྔར་ཕྱེ་རྒྱུ་ཡོད་པ་དེར་གོ་དགོས།
༡༩ རྩ་བར། ཙ་སོགས་གསུམ་ནི་ཅ་སོགས་སྦྱར་ཞེས་པའི། ཙ་སོགས་གསུམ་ནི་ཅ་ སོགས་ལ་སྦྱར་ཚུལ་གང་འདྲ་རེད་དམ།
ལན། ཙ་སོགས་གསུམ་ནི་ཅ་སོགས་ལ་སྦྱར་ཚུལ་ནི།  ཙ་སོགས་གསུམ་སྟེ་ཙ་ཚ་ཛ་གསུམ་ནི་ཅ་སོགས་ཏེ།ཅ་ཆ་ཇ་གསུམ་དང་རིམ་པར་སྦྱར་བ་སྟེ་ཙ་ཕོ་དང་།ཚ་མ་ནིང་ཛ་མོ་རུ་གྲུབ་པ་ཡིན་ནོ།།
༢༠ རྩ་བར། ལྷག་མ་དྲུག་ནི་མོ་རུ་སྦྱར། ཞེས་པའི་ལྷག་མའི་ཡི་གེ་དྲུག་པོ་དེ་གང་ དག་ཡིན་ནམ།
ལན།ལྷག་མའི་ཡི་གེ་དྲུག་ནི་ཞ་ཟ་འ་ཡ་ཤ་ས་རྣམས་ཡིན་ནོ།།

༄༅།།རྟགས་ཀྱི་འཇུག་པའི་དྲི་བ་དྲིས་ལན་གྱི་སྐོར། ༼ ༢༠--༢༥༽

༢༡ ཨ་ནི་མཚན་མེད་ཅེས་ཀྱང་བྱ། ཞེས་མཁས་དབང་གང་གིས་གསུངས་པ་དང་།མ་ནིང་མཚན་མེད་ཅེས་ཀྱང་བྱ། ཞེས་མཁས་དབང་གང་གིས་གསུངས་པ་ཡིན་སོ་སོར་བྲིས།
ལན༑ཨ་ནི་མཚན་མེད་ཅེས་ཀྱང་བྱ།ཞེས་པ་ནི་མཁས་དབང་སི་དངུལ་གཉིས་ཀྱིས་གསུངས་སོ།།མ་ནིང་མཚན་མེད་ཅེས་ཀྱང་བྱ། ཞེས་པ་མཁས་དབང་པྲ་ཏི་པ་དང་གསེར་ཏོག་སྐུ་ཕྲེང་ལྔ་པ་བློ་བཟང་ཚུལ་ཁྲིམས་རྒྱ་མཚོ ཚེ་ཏན་ཞབས་དྲུང་ལགས་སོགས་ཀྱིས་གསུངས་སོ།།
༢༢ ཨ་ནི་མཚན་མེད་ཅེས་ཀྱང་བྱ། ཞེས་པ་དང་། མ་ནིང་མཚན་མེད་ཅེས་ཀྱང་བྱ། །ཞེས་པའི་གསུངས་ཚུལ་དེ་གཉིས་ནང་གི་མཚན་མེད་ཅེས་པར་འགྲེལ་ཚུལ་མི་འདྲ་བ་གང་།
ལན།མཁས་དབང་སི་དངུལ་གཉིས་ཀྱིས་ཨ་ཡིག་ནི་མོ་གཤམ་གྱི་ཡི་གེ་ཡིན་པར་མ་ཟད་ར་ལ་ཧ་གསུམ་ལས་ཀྱང་རྩོལ་བ་ཤིན་ཏུ་ཞན་པའི་ཕྱིར་ན་མཚན་མེད་ཀྱི་ཡི་གེ་ཞེས་ཀྱང་བྱའོ། །ཞེས་གསུངས་པ་དང་མཁས་དབང་པྲ་ཏི་པས་མཚན་མེད་ཅེས་པ་རྟགས་མེད་པའི་དོན་དུ་གསུངས་སོ། །སི་དངུལ་གཉིས་ཀྱིས་ཨ་ནི་མཚན་མེད་ཅེས་ཀྱང་བྱ་ཞེས་གསུངས་པ་ལྟར་འདོད་དོ།།
༢༣ ཨ་ནི་མཚན་མེད་ཅེས་ཀྱང་བྱ།།ཞེས་ཀྱང་སྒྲས་ནུས་པ་གང་བསྟན་ཡོད་དམ།   ལན། མཁས་དབང་སི་དངུལ་གཉིས་ཀྱི་དགོངས་གཞི་ལྟར་ཀྱང་སྒྲས་ནུས་པ་ནི་ཨ་ཡིག་ར་ལ་ཧ་།བཞིན་དུ་མོ་གཤམ་གྱི་ཡི་གེ་ཡིན་པར་བསྟན་ཡོད།
༢༤ སྔོན་འཇུག་གི་རྟགས་ཀྱི་འཇུག་པ་བཤད་པ་ལ་ནང་གསེས་ས་བཅད་དུ་གསུངས་ཡོད་དམ།
ལན༑ནང་གསེས་ས་བཅད་གསུམ་ཡོད་དེ། མིང་གཞི་ལས་སྔོན་རྗེས་དབྱུང་ཚུལ་བཤད་པ།སྔོན་འཇུག་གི་རྟགས་ཀྱི་དབྱེ་བ་བཤད་པ།  སྔོན་འཇུག་གི་རྟགས་ཀྱི་འཇུག་ཚུལ་བཤད་པའོ།།
༢༥ མིང་གཞི་ལས་སྔོན་རྗེས་དབྱུང་ཚུལ་བཤད་པའི་སྐབས་དེར་རྩ་བ་ལས་གང་འདྲ་གསུངས་ཡོད་དམ།
ལན།རྩ་བ་ལས།མོ་ཡི་ཡི་གེའི་ནང་ནས་ནི།།འཇུག་པའི་ཡི་གེ་བཅུ་དབྱུང་བྱ། །འཇུག་པ་བཅུ་ཡི་ནང་ནས་ནི།།སྔོན་འཇུག་ཡི་གེ་ལྔ་དབྱུང་བྱ།ཞེས་གསུངས་སོ།།

༢༦ རྩ་བ་ལས། མོ་ཡི་ཡི་གེ་ནང་ནས་ནི། །འཇུག་པའི་ཡི་གེ་བཅུ་དབྱུང་བྱ། ཞེས་པའི་མོ་ཡི་ཡི་གེ་ནི་གང་ལ་ངོས་འཛིན་དགོས་སམ།         
ལན༑འདིའི་མོའི་ཡི་གེ་ནི་སྡེ་ཚན་ལྔར་དྲིལ་བའི་ཡ་གྱལ།ག་ཇ་ད་བ་ཛ་ཝ་ཞ་ཟ་འ་ཡ་ཤ་ས་བཅས་མོ་ཙམ་དང་། ང་ཉ་ན་མ་ཤིན་ཏུ་མོ་དང་། ར་ལ་ཧ་ཨ་མོ་གཤམ་གསུམ་དུ་ཕྱེ་བའི་ཡི་གེ་རྣམས་མོའི་ཡི་གེར་གཅིག་ཏུ་དྲིལ་བའི་མོ་ཡིག་ཉི་ཤུ་ཐམ་པ་དེར་ངོས་འཛིན་དགོས་སོ།།
༢༧ སྔོན་འཇུག་གི་རྟགས་ཀྱི་དབྱེ་ཚུལ་ལ་རྩ་བ་ལས་གང་འདྲ་གསུངས་ཡོད་དམ།
ལན༑ རྩ་བ་ལས།སྔོན་འཇུག་ཡི་གེ་ལྔ་པོ་ལ།།ཕོ་དང་མ་ནིང་མོ་དང་ནི།།ཤིན་ཏུ་མོ་དང་བཞི་རུ་དབྱེ། །ཞེས་གསུངས་པ་ལྟར་ཡིན་ནོ།།
༢༨ སྔོན་འཇུག་ཡི་གེ་ལྔ་པོ་སོགས་ཚིག་རྐང་གསུམ་པོ་དེའི་དོན་གང་ལྟར་འགྲེལ།
ལན། སྔོན་འཇུག་ལྔ་ལས་བ་ཡིག་ཕོ།ག་ད་གཉིས་མ་ནིང་།འ་མོ་ཡིག་མ་ཤིན་ཏུ་མོ་ཡིན་ནོ།།ཞེས་གསུངས་སོ།
༢༩ སྔོན་འཇུག་ལྔ་པོ་ཕོ་མོ་མ་ནིང་སོགས་ཀྱི་རྟགས་བརྒྱབ་དགོས་དོན་གང་།
ལན། སྔོན་འཇུག་གི་ཡི་གེ་རྣམས་རང་རང་གི་འཇུག་ཡུལ་དུ་གྱུར་པའི་མིང་གཞིའི་ཡི་གེ་དང་སྦྱར་ནས་ཀློག་པའི་ཚེ་སྒྲ་གདངས་དྲག་གཞན་དུ་འགྱུར་བའི་ཆ་ནས་བ་ཡིག་ཕོ་དང་། ག་ད་གཉིས་མ་ནིང་དང་འ་མོ་ཡིག་མ་ཤིན་ཏུ་མོ་སྟེ་བཞིར་དབྱེ་བའོ།།  
༣༠ སྔོན་འཇུག་གི་ཡི་གེ་ལྔ་ནི་བྱེད་པ་བཞི་བཞིའི་སྒོ་ནས་འཇུག་པའི་བྱེད་པ་བཞི་གང་དག་ཡིན་ནམ།
ལན། བྱེད་པ་བཞི་ནི་འཇུག་ཡུལ་མིང་གཞིའི་ཡི་གེ་གང་དང་གང་ལ་འཇུག་པར་བྱེད་པ་དང་། འཇུག་པ་པོ་སྔོན་འཇུག་གང་དང་གང་གིས་འཇུག་པར་བྱེད་པ། སྒྲའི་ཚུལ་ཇི་ལྟ་བུས་འཇུག་པར་བྱེད་པ། དགོས་པ་ཅི་ཕྱིར་འཇུག་པར་བྱེད་པ་རྣམས་སོ། །དེ་ཡང་ཡིན་ཏེ་རྩ་བ་ལས། བྱེད་པ་བཞི་བྱེད་དེ།གང་ལ་འཇུག་བྱེད་གང་གིས་བྱེད།།ཇི་ལྟར་འཇུག་བྱེད་ཅི་ཕྱིར་བྱེད།།ཅེས་གསུངས་སོ།། 

